
Мен бармаған қазақтың атырабы,
Маған кел деп,мазалап шақырады.
Мен баспаған қазақтың топырағы ,
Арманымдай алдымда жатыр ағып.

Мен татпаған қазақтың дастарханы,
Маған ылғи түсімде ас тартады.
Мойнын созып,күткелі қашан мені,
Мен көрмеген қазақтың асқар тауы.

Көлдерім де, мен барып шомылмаған ,
Бетегелі белдерім, момын далам,
Өзендерім, орманым күтуде әлі,
Қашан келер екен деп қоңыр балам.

Қашан келер екен деп, бұлақтар да,
Бұлаң қағып жатқан-ды суаттар да.
Самал соқса, сұрайтын көрінеді.
Қашан келер екен деп құрақтар да.

Ақ шалдары - қазақтың ақ таулары,
Маған деген жүйрігін баптауда әлі ,
Жеңешелер өлеңін жаттауда әлі ,
Шашуларын әжелер сақтауда әлі .

Мен көрсін деп, сарайлар салдырыпты,
Сан асылын сан жақтың алдырыпты,
Екі ғашық үйлену тойларын да,
Мен келсін деп, кейінге қалдырыпты.

Салем саған !
Көрмеген жарандарым!
Кешіріңдер,
кешіктім,
бара алмадым?
Әр көдеңе бір қонып, ұшар едім,
Әттең, шіркін, құс болып жаралмадым.

Мұқағали Мақатаев


Қара өлең
Қалқам,
Мен Лермонтов, Пушкин де емен,
Есенинмін демедім ешкімге мен,
Қазақтың қара өлеңі - құдіретім,
Онда бір сұмдық сыр бар естілмеген.

Жат жерді жастанғанда жазатайым,
Қанымен жазды, мүмкін, ағатайым.
...Қасиетіңнен, қара өлең, айналайын,
Қазақтың дәл өзіндей қарапайым.

Түзу-түзу тілінген таспадайын,
Қамшы өремін таспадан басқадайын.
Қаламасаң қамшымды аулақ жүргін.
Қараша үйдің есігін ашпа, ағайын!

Түзу-түзу жыртылған аңыздайын,
Аңызыма неге нәр тамызбайын.
Қара өлеңі қазақтың қаза болса,
Қара көзден неге қан ағызбайын.

Іздемпаздық менің де бар өнерім,
Будан жасап бидай мен тары егемін.
Қазан-миым бәрін де қайнатады.
Дара қойып қазақтың қара өлеңін.

Ақынмын деп қалай мен айта аламын,
Халқымның өзі айтқанын қайталадым.
...Күпі киген қазақтың қара өлеңін,
Шекпен жауып, өзіне қайтарамын..
